

 ՏԵՂԵԿԱՆՔ- ՀԻՄՆԱՎՈՐՈՒՄ

«Հայաստանի Հանրապետության կառավարության 2008 թվականի դեկտեմբերի 18-ի թիվ 1575-Ն որոշման մեջ փոփոխություններ և լրացումներ կատարելու մասին» ՀՀ կառավարության  որոշման


Իրավական ակտի նպատակը (անհրաժեշտությունը)
Նախագծի ընդունման նպատակն է յուրաքանչյուր տարի ապահովել Հ3, Երևան-Գառնի-Գեղարդ ավտոմոբիլային ճանապարհի սողանքային կմ15+000-կմ16+800 հատվածի անցանելիությունը, անվտանգ երթևեկությունը՝ սահմանելով, որ յուրաքանչյուր տարի տվյալ աշխատանքներն իրականացվելու են տվյալ տարածաշրջանի միջպետական և հանրապետական նշանակության ավտոմոբիլային ճանապարհների ձմեռային և ամառային պահպանման աշխատանքներն իրականացնող կազմակերպության կողմից, ինչպես նաև  թույլատրել ՀՀ տարածքային կառավարման և ենթակառուցվածքների նախարարությանը յուրաքանչյուր տարի մեկ անձից գնման ընթացակարգով տվյալ աշխատանքները ձեռք բերել նշված կազմակերպությունից:   

	  Կարգավորման հարաբերությունների ներկա վիճակը և առկա խնդիրները
	ՀՀ կառավարության 18.12.2008թ. թիվ 1575-Ն որոշմամբ հաստատվել է «Գառնի-Գեղարդ» զբոսաշրջային  երթուղու բարեկարգման միջոցառումների ցանկը, որի 1-ին կետում ընդգրկված է հետևյալ միջոցառումը՝ Հ-3, Երևան-Գառնի-Գեղարդ ավտոճանապարհի սողանքային հատվածների  ամենամյա վերանորոգման աշխատանքների իրականացում՝ ՀՀ պետական բյուջեի միջոցների հաշվին:
	Հ-3, Երևան – Գառնի – Գեղարդ հանրապետական նշանակության 38.1 երկարությամբ ավտոճանապարհը դեպի Գառնի տաճար և Գեղարդ վանական համալիր տանող միակ ճանապարհն է: Տվյալ ավտոմոբիլային ճանապարհի կմ15.0 - կմ16.8 հատվածը (1.8 կմ)  անցնում է սողանքային գոտիով և յուրաքանչյուր տարի՝ ժամանակ առ ժամանակ ակտիվացող սողանքների պատճառով, ճանապարհի առանձին տեղամասերում դժվարանում է երթևեկությունը, իսկ երբեմն սողանքային երևույթներից հետո՝ թեթև մարդատար տրանսպորտային միջոցների համար ուղղակի անանցանելի է դառնում:  Յուրաքանչյուր տարի անհրաժեշտ է լինում սողանքային տեղամասերում 2-4 անգամ կատարել հողային պաստառի վերականգում և շուրջ 8000մ2 ասֆալտապատման աշխատանքներ: Նշենք, որ սողանքային հատվածը ընդգրկում է մոտ 4.5 կմ2  տարածք, իսկ սողանքի մարմնի խորությունը տատանվում է մի քանի տասնյակ մետրից մինչև 100 մ.: Նշված հատվածը թեպետ հաշվառված է որպես սողանք, սակայն  սողանքի ակտիվությունն անկանխատեսելի է, տեղի է ունենում մարդկային գործոնից անկախ՝ պայմանավորված բազմաբնույթ երևույթներով (սեյսմիկ ակտիվություն, իջվածքների ու մակերեսային շերտերի տակ ջրակայուն կավի առկայություն և այլն ), որոնք առաջ են բերում թեքության վրա կուտակված նյութի տեղաշարժ, ինչպես հորիզոնական, այնպես էլ ուղղաձիգ ուղղությամբ: Նշվածով պայմանավորված՝ հնարավոր չէ հստակ հաշվարկել այն աշխատանքների ծավալը, որն անհրաժեշտ է սողանքային հատվածի անցանելիությունն ապահովելու համար: Արդյունքում՝ հաշվի առնելով տարիների փորձը և հիմնվելով ԵՊՀ և ԳԱԱ  բազմաթիվ ուսումնասիրությունները հաշվարկվել են յուրաքանչյուր տարի իրականացվող աշխատանքների մոտավոր ծավալները, որոնք անհրաժեշտ են սողանքային հատվածի  անցանելիությունն ապահովելու համար: Աշխատանքների արժեքը կազմում է մոտ 40.0 մլն դրամ,  որը յուրաքանչյուր տարվա պետական բյուջեով նախատեսվում է:	 
[bookmark: _GoBack]	Հ-3, Երևան – Գառնի – Գեղարդ հանրապետական նշանակության ավտոմոբիլային ճանապարհի կմ15+000- կմ16+800 հատվածի անցանելիության ապահովման միջոցառման իրականացման տարիների փորձը ցույց է տվել նաև, որ ժամանակին կանխարգելիչ միջոցառումների իրականացումը հնարավորություն է տալիս խուսափել սողանքային աղետից:  Իսկ անցանելիության ապահովման աշխատանքներն առավել արդյունավետ են իրականացվում, եթե դրանք իրականացվում են տվյալ տարածաշրջանի (Աբովյանի տարածաշրջանի) ավտոմոբիլային ճանապարհների ընթացիկ ամառային և ընթացիկ ձմեռային պահպանման աշխատանքներն իրականացնող կապալառու կազմակերպության կողմից, որն ամենօրյա ռեժիմով գտնվում է տարածքում և  իրականացնում է տվյալ ճանապարհահատվածի ձմեռային սպասարկումը ու հնարավորություն ունի արագ արձագանքել,  հնարավորիս կանխել ցանկացած խնդիր, որն առաջանում է սողանքային հատվածի վրա: Նշվածով պայմանավորված՝ սողանքային հատվածի շուրջօրյա անվտանգությունն ապահովելու նպատակով նախագծով առաջարկվում է փոփոխություն և լրացում կատարել ՀՀ կառավարության 18.12.2008թ. թիվ 1575-Ն որոշման մեջ, սահմանելով, որ սողանքային հատվածի անցանելիության ապահովման աշխատանքներն իրականացվում են Աբովյանի տարածաշրջանի ընթացիկ ամառային և ընթացիկ ձմեռային պահպանման աշխատանքներն իրականացնող կապալառու կազմակերպության կողմից և թույլատրել ՀՀ տարածային կառավարման և ենթակառուցվածքների նախարարությանը յուրաքանչյուր տարի նշված աշխատանքները ձեռք բերել մեկ անձից գնման ընթացակարգով՝ Աբովյանի տարածաշրջանի ընթացիկ ամառային և ընթացիկ ձմեռային պահպանման աշխատանքներն իրականացնող կապալառու կազմակերպությունից:
	Նախագծով առաջարկվում է նաև նույն որոշման մեջ հստակեցնել միջոցառման անվանումը և կատարման ժամանակահատվածը:

Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Սույն նախագիծը լրացուցիչ ֆինանսական միջոցների անհրաժեշտություն և  ՀՀ 2021 թ. պետական բյուջեի եկամուտներում և ծախսերում փոփոխություններ չի առաջացնում.

Իրավական ակտի կիրարկման դեպքում ակնկալվող արդյունքը 
	Նախագծի ընդունումը կնպաստի Հ3, Երևան-Գառնի-Գեղարդ ավտոմոբիլային ճանապարհի սողանքային կմ15+000-կմ16+800 հատվածի անցանելիությունը ապահովման աշխատանքների իրականացման արդյունավետության բարձրացմանը:


















